
Von de Wahl unn vonner Ombel 

 
Stehe merr doch vor e paar Daach unne om Moo unn gucke uffs Hochwasser. Uff oomol 
sacht de Schorsch: Ich bin froh dass die Wahl erum iss, als mussde Guden Dach 
saache, Gottseidonk heert dess jetz widder uff. 
De Karl schittelt de Kopp unn guckt mich oo: Was moonder dann, unsern Schorsch? 
Waasd du wemer als Guden Dach saache muss? 
Ich wussts aach nit, also habb ich gefroocht: Ei Schorsch, wem mussde als guden Dach 
saache? 
Schennt de Schorsch: Ei dene die aach mir Guden Dach saache.  
Jetz bin ichs der de Kopp schittelt. Was issen debei? Ei Schorsch, dess iss doch klar: 
wenn derr ooner die Zeit biete dut dassde dem dann Ontwort gibts, odder? 
De Schorsch schennt alls weider: Awwer doch nit dene Leit, die von de Wahlplakate 
erunnergucke. Die meisde von dene laafe ess gonze Johr onn derr vorbei unn saache 
koon oone, awwer dann uff oomol grieße se freundlich - unn was iss? Wahl iss!  
De Karl kloppt emm Schorsch uff die Schulder. Bald kriehsde widder Guden Dach gesa-
cht. Weil mir misse bald widder wähle, dissmol e nei Beijemoostern. Honnes, du haddst 
widder emol de richdiche Riecher gehabt, wie de vor Weihnachde gesacht host, villeicht 
kriehn merr e Fraa als Beijemooster - unn guck, jetz kriehn merr oo vorgestellt. Ich glaab 
die heern uff dich. 
Naa, naa, habb ich zur Ontwort gewwe, mit Fraue liechsde halt immer richdich. Naa, die 
heern nit uff mich unn aach nit uff uns. Guck doch wasse in de Riedstrooß gemacht 
hawwe, mir zerbreche uns die Köpp unn die mache die Riedstrooß doch als Oibohnst-
rooß in die verkehrt Richdung.  
De Schorsch hadd sich abgereecht: Warde merrs ab. Wenn noch e paar Monat erum 
sinn, werrd die Oibohnstrooß erumgedreht, doo werrn aach die Experte merke, dass es 
onnersterum besser iss. Awwer weil merrs grad von de Riedstrooß hawwe: Doo werrd 
jetz aach e Bauwerk zum Kulturdenkmol.  
Ich frooch: Wass issen dess ferr e Kulturdenkmol? 
De Schorsch druff: E Denkmol von de Kultur vom Geld-Enaus-Schmeiße. Dess iss die 
Fußgänger- unn Radfahrer-Unnerführung unnerhalb von de Riedstrooß, die gebaut 
worrn iss, dass kooner iwwer die Umgehungstrooß ze flitze braucht, wenner zum Fried-
hof unn zurück will. Dess Ding iss noch nit emol fünf Johr alt unn schunn historisch.  
Ich saach: Schorsch, sei nit so, nor weil jetz doo drauße e Ombel gebaut werrd, dass 
merr ohne umgefahrn ze werrn iwwer die Umgehungsstrooß konn. Doo brauch merr halt 
den Umweech dorch die Unnerführung nit ze mache, die brauch merr dann werklich 
nimmi. 
De Schorsch knorrt: Also doch e Kulturdenkmol. 
Nor de Karl grinst. Die Riedstrooß krieht also e Denkmol unn e Wahlombel. 
Ich frooch: Wieso Wahlombel? Weilde wähle konnst obde se dricke willst odder nit, 
wennde iwwer die Strooß willst? 
De Karl grinst noch mehr. Naa, dess moon ich nit. Ich moon, weil se so korz vor de Wahl 
noch schnell oogekündicht worrn iss. 

